
Мемлекет басшысы Ақорда төрін-
де өмір жолы өскелең ұрпаққа үлгі-
өнеге болатын, ұлт мүддесі үшін 
қажырлы қызмет етіп, халықтың 
ықыласына бөленіп келе жатқан 
бір топ азаматқа құрмет көрсетті.

Атап айтқанда, көрнекті суретші, 
танымал өнер қайраткері Бәтима 
Зәуірбековаға «Отан» ордені, көр-
некті әдебиеттанушы ғалым Тұрсын 
Жұртбайға I дәрежелі «Барыс» орде-
ні, мемлекет қайраткері Александр 
Судьинге II дәрежелі «Барыс» ордені 
табысталды. Белгілі актер, көрнекті 
театр режиссері Нұрқанат Жақыпбай-
ға «Қазақстанның халық әртісі» ата-
ғы, ауыл шаруашылығы саласының 
ардагері Виктор Хильниченкоға 
«Қазақстанның еңбек сіңірген қай-
раткері» құрметті атағы берілді.

Қасым-Жомарт Тоқаев марапат ие-
лерін құттықтап, әрқайсысының ел 
үшін сіңірген еңбегіне жеке-жеке 
тоқталды.

Президент ұлттық мәдениетімізді 
дамыту жолында көп еңбек етіп, 
бейнелеу өнерінде қайталанбас қол-
таңбасымен ерекшеленген Бәтима 
Зәуірбекова отандық гобелен өнері 
мектебінің негізін қалап, қазақ әйел-
дері арасынан шыққан осы саладағы 
тұңғыш кәсіби маман атанғанына 
назар  аударды.

– Шығармашылығыңыз жоғары 
деңгейде мойындалып, Мемлекеттік 
сыйлықтың иегері болдыңыз. Халқы-
мыздың тарихын, бітім-болмысын, 
ою-өрнегі мен салт-дәстүрін дәріп-

теуге баса мән бердіңіз. Сіздің туы-
ндыларыңыз Алматы және басқа да 
қалалардың әйгілі ғимараттарына 
көрік беріп тұр. Туындыларыңыз өз 
елімізбен қатар шет мемлекеттер-
де сақталуда. Сіздің еңбектеріңізді 
әлемге белгілі мамандар өте жоғары 
бағалайды. Ұлттық өнер жолында 
салған дара жолыңыз жас буын аза-
маттары үшін тамаша үлгі-өнеге деп 
санаймын, – деді Мемлекет басшысы.

Қасым-Жомарт Тоқаев саналы ғұ-
мырын ұлт руханиятын дамытуға 
арнап келе жатқан көрнекті ғалым, 
қарымды қаламгер Тұрсын Жұртбай 
төл тарихымыздың ақтаңдақ тұста-
рын зерттеп, халықтың сана-сезімін 
жаңғыртуға елеулі үлес қосқанын 
атап  өтті.

– Абай Құнанбайұлының өмірі 
мен шығармашылығын терең зерттеп, 
жан-жақты дәріптеуге зор еңбек 
сіңірдіңіз. Абай – ұлттың рухани 
темірқазығы, өскелең ұрпақтың ай-
нымас бағдары. Шын мәнінде, ұлы 
ойшылды тану – қазақты тану деген 
сөз. Сіз Мұхтар Әуезовтің және ұлт 
қайраткерлерінің мол мұрасы мен 
өнегелі өмірі туралы құнды ғылыми 
еңбектер жаздыңыз. Шоқтығы биік 
көркем шығармаларыңыз арқылы төл 
әдебиетіміздің құндылығын арттыра 
түстіңіз, – деді Мемлекет басшысы.

Президент мемлекетіміздің дамуы-
на Тәуелсіздіктің елең-алаңынан бас-
тап белсене атсалысып келе жатқан 
Александр Судьинге алғыс айтты.

– Мемлекеттік қызметте жұмыс іс-

теген жылдары зор құрметке ие бол-
дыңыз. Парламент Сенатының депу-
таты ретінде халық мүддесін қорға-
дыңыз. Вице-спикер және Сенат ап-
паратының басшысы ретінде қазақ-
стандық парламентаризмнің дамуына 
қосқан үлесіңізді айрықша атап өткім 
келеді. Сіздің кәсіби еңбегіңіз жоға-
ры бағаланып, Отанға адал қызмет 
етудің үлгісіне айналды, – деді 
Мемлекет  басшысы.

Сондай-ақ Президент театр және 
кино саласында жарты ғасырдан ас-
там уақыт жұмыс істеп келе жатқан 
белгілі режиссер Нұрқанат Жақыпбай-
дың төл мәдениетімізді өркендету 
жолындағы еңбегі зор екенін жеткізді.

– Көрерменнің көзайымы болған 
мазмұнды қойылымдарды сахналап, 
театр әлемінің нағыз майталманы 
ретінде танылдыңыз. Көптеген пье-
салар мен фильмдерде түрлі рөлдерді 
шебер сомдап, халықтың ыстық ықы-
ласына бөлендіңіз. Бүгінде жас тала-
нттарды өнерге баулып, оларға ба-
ғыт-бағдар беріп келесіз. Руханият 
саласын дамытуға сіңірген еңбегі-
ңіз үшін өзіңізге шынайы ризашылы-
ғымды білдіремін, – деді Қасым-
Жомарт  Тоқаев.

Бұдан бөлек, Мемлекет басшысы 
кәсіби жолын агрономдықтан бастап 
«Хильниченко және К» серіктестігінің 
басшысына дейін көтерілген Виктор 
Хильниченконың агроөнеркәсіп сала-
сын дамытуға қосқан үлесіне тоқта-
лып, Алматы облыстық мәслихаты-
ның депутаты ретінде жемісті қоғам-

дық қызмет атқарғанын да атап 
өтті.

– Ең бастысы, қол жеткізген же-
тістіктеріңізге тоқмейілсімей, алды-
ңызға жаңа әрі биік мақсаттар 
қойып келесіз. Аймақтың агроөнер-
кәсіп әлеуетін көтеруге қосқан зор 
үлесіңіз қандай бағаға болса да 
лайық, – деді Президент.

Мемлекет басшысы сөзін түйіндей 
келе, қазір Қазақстан жан-жақты жа-
ңғыру жолына түсіп, елімізде түбе-
гейлі өзгерістер жасалып жатқанына 
назар  аударды.

– Ұлт тағдырын айқындайтын та-
рихи шешімдер қабылданды. Біз 
біртұтас қоғам болып жалпыұлттық 
референдум өткіздік, жаңа Консти-
туциямызды қабылдадық. Азаматта-
рымыз жаңа Ата заңды бірауыздан 
қолдап, дауыс берді. Қазақта «Бере-
ке бастауы – бірлік» деген жақсы сөз 
бар. Біз ырысты ынтымағымызды 
сақтай білсек, еліміз де өсіп-өркен-
дей береді. Көп ұзамай Қазақстан 
тарихында алғаш рет Құрылтай 
сайлауы өтеді. Бұл ел өміріндегі ма-
ңызды оқиға болмақ. Қазір науқан 
белсенді өтіп жатыр. Партиялар са-
яси мәдениеттің озық үлгісін көр-
сетуде. Алдымызда өте жауапты ке-
зең тұр. Ұлт болып ұйысып, бір ел 
болып жұмыла еңбек етеміз деп 
сенемін, – деді Қасым-Жомарт 
Тоқаев.

Akorda.kz

Премьер-министрдің орынбасары 
Қанат Бозымбаев Қарағанды облысы-
на барған іссапары барысында «Энер-
гетикалық және коммуналдық сектор-
ларды жаңғырту» ұлттық жобасының 
жүзеге асырылуын және тіршілікті 
қамтамасыз ету нысандарының алда-
ғы жылыту маусымына дайындығын 
тексерді.

Нысандарды аралау барысында ви-
це-премьер Теміртау мен Қарағанды 
қалаларында болып, жылу магистра-
льдарының, су тазарту құрылыста-
рының, электр желілері мен қосалқы 
стансалардың жөндеу жұмыстарымен 
танысты. Бұл инфрақұрылымның ба-
сым бөлігі 1960-1990 жылдары пай-
далануға берілген, ал кейбір нысан-
дардың тозу деңгейі 70–80%-ға 
жеткен.

Теміртауда негізгі жұмыс жылу 
желілерін жаңартуға бағытталған. 
ЖМ-3 жылу магистралінің 8,27 ша-
қырым құбыры қайта жаңартылып 
жатыр. Бұл желі 60 мыңға жуық 
тұрғынды немесе 312 көпқабатты үй 
мен 22 әлеуметтік нысанды қамта-
масыз етіп отыр. Магистраль 1967 
жылдан бері пайдаланылып келеді, 
тозу деңгейі 75%-ға жеткен, ал соңғы 
бес жылда мұнда 38 ақау тіркелген.

Сондай-ақ вице-премьерге былтыр 
аяқталған жоба – ЖМ-2А жылу ма-
гистралінің 3,64 шақырымын жөндеу 
жұмыстарының нәтижесі көрсетілді. 
Бүгінгі таңда бұл магистраль 7,2 
мыңнан астам абонентті жылумен 
қамтамасыз етуде. Бұрын тозу дең-
гейі 75%-ға жеткен және соңғы бес 
жылда 31-ге жуық ақау шыққан бұл 

желіде «Энергетикалық және ком-
муналдық секторларды жаңғырту» 
ұлттық жобасының нәтижесінде 
алғаш рет жылыту маусымы ешқан-
дай апатсыз әрі ажыратусыз өтті.

Бұдан әрі Премьер-министрдің 
орынбасарының жұмыс сапары 
Қарағанды қаласында жалғасып, онда 
сумен жабдықтау жүйесіне ерекше 
назар аударылды. Мұнда 50 жылдан 
астам уақыт бойы күрделі жөндеу кө-
рмеген «Қарағанды Су» ЖШС-нің су 
тазарту кешенін қайта жаңарту жұмы-
стары жүргізіліп жатыр. Нысанның 
тозу деңгейі 80%-ға жеткен, тек соңғы 
үш жылдың өзінде мұнда 89 апат 
болған. 

Бұл кешеннің үздіксіз жұмыс істе-
уі Қарағанды, Теміртау қалалары мен 
Ақтас кентінің 695 мыңға жуық тұр-
ғынын, сондай-ақ Қарағанды ЖЭО-
3 орталығын ауызсумен қамтамасыз 
етуге тікелей әсер етеді. Қазіргі уа-
қытта мұнда негізгі құрылыстар мен 
технологиялық жабдықтар жаңарты-
лып жатыр. Жобаның құны – 15,1 млрд 
теңге.

Сондай-ақ Қанат Бозымбаевқа об-
лыстың электр желілерін жаңғырту 
жұмыстары таныстырылды. Өңірде 
электр беру желілері мен қосалқы 
стансаларды қайта жаңарту бойынша 
алты жоба әзірленген. Оның төртеуі 
қазірдің өзінде жүзеге асырылып жа-
тыр: 110 кВ екі желі мен екі қосалқы 
станса жаңартылуда. Бұл жұмыстар 
желілердің тозуын азайтуға және 
аймақты электрмен қамтамасыз ету 
сенімділігін арттыруға бағытталған.

Жұмыс сапары Қарағандыдағы М-3 

жылу магистралін аралаумен аяқтал-
ды. Онда вице-премьер қаланың екі 
ірі жылу магистралін қайта жаңарту 
барысымен танысты. М-3 желісінде 
2,4 шақырым құбыр жаңартылып жа-
тыр. Мұндағы магистраль 183 мыңға 
жуық тұрғынды, 817 көпқабатты үйді 
және 611 әлеуметтік-мәдени нысан-
ды жылумен қамтамасыз етеді. Қай-
та жаңартудан кейін қолданыстағы 
жүйенің тиімділігі артып, жаңа тұр-
ғын үйлерді, әлеуметтік нысандар 
мен бизнес нысандарын қосуға 
мүмкіндік  болады.

Сонымен қатар М-2 жылу маги-
стралі мен №2 сорғы стансасын қай-
та жаңарту жұмыстары жалғасуда. 
Нәтижесі қазірдің өзінде айқын: жы-
лыту маусымындағы ақаулар саны 36-
дан екіге дейін азайды. Жоба толық 
аяқталғаннан кейін Қарағандының 
орталық бөлігіндегі 64 мыңға жуық 
тұрғын тұрақты жылумен қамтамасыз 
етіледі.

Өңірдегі жұмыстың барысын баға-
лай келе, Қанат Бозымбаев қазіргі 
басты міндет – ең тозығы жеткен 
учаскелерді уақытында жаңартып, ко-
ммуналдық инфрақұрылымды жылы-
ту маусымына толық дайындау екенін 
атап өтті.

«Қарағанды облысында жұмыс 
жақсы қарқымен жүріп жатыр: жылу 
мен электр желілерінің ең қатты 
зақымдалған әрі тозығы жеткен бө-
ліктері ауыстырылуда. Өңірдің мін-
деті – барлық қажетті жұмысты 15 
қыркүйекке дейін аяқтап, гидравлика-
лық сынақтарды өткізу және жылы-
ту маусымына жүз пайыз дайын-

дықпен кіру. Түптеп келгенде, мұның 
бәрі халық үшін жасалып жатыр. 
Жылу, су және электр қуаты – адам 
күнделікті пайдаланатын тіршілік 
көздері. Сондықтан біздің мақса-
тымыз – бұл қызметтердің үздіксіз 
әрі тиімді жұмыс істеуін қамтама-
сыз етіп, халықтың тұрмыс сапасын 
арттыру», — деді Қанат Бозымбаев.

Қарағанды облысындағы жобалар-
ды жүзеге асыру кезінде отандық 
өндірушілердің өнімдері белсенді 
түрде  қолданылып  келеді.

Сапар барысында таныстырылған 
нысандардың басым бөлігінде қазақ-
стандық өнімдер 95%-дан асады, ал 
кейбір жобалар бойынша 100%-ға 
жетеді.

Сапар қорытындысы бойынша 
Қанат Бозымбаев құрылыс-монтаждау 
жұмыстарының мерзімі мен сапасын 
қатаң сақтауды тапсырды. Жылыту 
маусымының апатсыз өтуіне тікелей 
әсер ететін нысандарға ерекше на-
зар аударылуы тиіс. Облыс әкімдігі 
мен жауапты ұйымдарға бекітілген 
кестеден кешікпеу және жаңғырты-
латын инфрақұрылымның күзгі-қыс-
қы кезеңге толық дайын болуын 
қамтамасыз  ету  тапсырылды.

Анықтама: «Энергетикалық және 
коммуналдық секторларды жаңғырту» 
ұлттық жобасы 2029 жылға дейін 
жүзеге асырылады және ол инфра-
құрылымның тозу деңгейін 40%-ға 
дейін төмендетуге, сондай-ақ апат 
қаупін 20%-ға азайтуға бағытталған.

Қарағанды облысы әкімдігінің 
баспасөз орталығы

ҚАНАТ БОЗЫМБАЕВ ҚАРАҒАНДЫ ОБЛЫСЫНЫҢ 
КОММУНАЛДЫҚ ИНФРАҚҰРЫЛЫМЫНЫҢ ЖЫЛЫТУ 

МАУСЫМЫНА ДАЙЫНДЫҒЫН ТЕКСЕРДІ

Қарағанды облыстық мәслихаты-
ның депутаттары Приозерск қаласы-
на жұмыс сапарымен келіп, қала-
дағы бірқатар нысандарды аралады. 
Жұмыс сапарына Қарағанды облыс-
тық мәслихатының әлеуметтік-мәдени 
даму және халықты әлеуметтік қор-
ғау жөніндегі тұрақты комиссиясы-
ның төрағасы, уақытша жұмыс тобы-
ның жетекшісі Қадиша Базарбайқызы 
Оспанова, облыстық мәслихаттың 
депутаты, уақытша жұмыс тобының 
мүшесі Андрей Львович Сокульский, 
сондай-ақ Балқаш қаласы мәслихаты-
ның төрағасы Ахат Қадырұлы 
Муслымов  қатысты.

Сапар барысында депутаттар 
Приозерск қаласындағы тұрмыстық 
қатты қалдықтар полигонын, арнайы 
техникаларды жөндеуге арналған ба-
заны және қалалық жағажай аума-
ғын аралап, олардың қазіргі жағ-

дайымен  танысты.
Полигонды аралау барысында жа-

уапты мамандар қалдықтарды жинау, 
шығару және кәдеге жарату жұмы-
стары туралы ақпарат берді. Сонымен 
қатар Приозерск қаласының тұрғын 
үй-коммуналдық шаруашылығы, жо-

лаушылар көлігі, автомобиль жол-
дары және тұрғын үй инспекциясы 
бөлімінің басшысы мен полигон ди-
ректоры саладағы бірқатар пробле-
малық мәселелерді көтеріп, оларды 
шешу жолдары бойынша ұсыныс-
тарын  жеткізді.

Атап айтқанда, қалдықтарды уа-
қытылы жинау және шығару, полиго-
нның материалдық-техникалық жағ-
дайы, арнайы техникалардың жай-
күйі, контейнерлердің жеткіліктілігі 
және қалдықтарды сұрыптау мен кә-
деге жарату мәселелері сөз болды.

Сондай-ақ қалалық жағажай ау-
мағында санитариялық тазалықтың 
сақталуы, абаттандыру жұмыстары 
және қоқыс жинауға арналған кон-
тейнерлердің жағдайы қаралды. Жұ-
мыс сапары барысында депутаттар 
жауапты мамандардың ұсыныстарын 
тыңдап, анықталған мәселелерді 
жан-жақты талқылады. Көтерілген 
проблемалық мәселелер облыстық 
мәслихаттың алдағы отырыстарында 
қарау және тиісті шешімдер қабыл-
дау үшін назарға алынатын болады.

Приозерск қалалық мәслихаты

ОБЛЫСТЫҚ МӘСЛИХАТ ДЕПУТАТТАРЫ ПРИОЗЕРСК ҚАЛАСЫНА 
ЖҰМЫС САПАРЫМЕН КЕЛДІ

Бүгінде мемлекеттік қызмет жүйе-
сінде әділ әрі ашық кадрлық саясат-
ты қалыптастыруға ерекше көңіл бө-
лініп келеді. Соның ішінде жастар-
ды мемлекеттік қызметке тарту, олар-
дың кәсіби әлеуетін дамыту және 
мансаптық өсуіне мүмкіндік беру –
мемлекеттік саясаттың маңызды ба-
ғыттарының  бірі.

Мақсат – білімді, бастамашыл 
және жауапкершілігі жоғары жастар-
дың мемлекеттік басқару жүйесіне 
келуіне жағдай жасау. Осыған бай-
ланысты болашақ мемлекеттік қыз-
метшілерді даярлау мектеп қабырға-
сынан бастап жоғары оқу орындары-
на дейін жалғасады. Бұл кезеңде 
жастар мемлекеттік қызметтің ерек-
шеліктері, басқару мәдениеті, кәсіби 
әдебі және жауапкершілік қағидат-
тарымен  танысады.

2026 жылғы 1 шілдеден бастап 
күшіне енген «Қазақстан Республи-
касының  мемлекеттік қызметі тура-
лы» жаңа Заңында мемлекеттік қы-
зметке кадр даярлаудың жаңа тетік-
тері қарастырылған. Заң азаматтар-
дың мемлекеттік қызметке кіруіне 
қажетті кәсіби және жеке құзырет-
терін дамытуға бағытталған білім 
беру және тәрбие жұмыстарының 
кешенін  қамтиды.

Жаңа заңның басты жаңалықта-
рының бірі – ерте кәсіптік бағдарлау 
жүйесінің енгізілуі. Оның аясында 
жастар төменгі және басшылық ла-
уазымдарға алдын ала даярланады.

Төменгі лауазымдарға арналған  
жоғары немесе жоғары оқу орнынан 
кейінгі білім беру ұйымдарының 
даярлық бағдарламасына бакалав-
риатқа қабылданған азаматтар  қатыса 
алады. Бағдарламаны сәтті аяқтаған 
түлектер оқуын бітіргеннен кейін екі 
жыл ішінде уәкілетті органның ау-
мақтық бөлімшесінің келісімімен 
жергілікті атқарушы органдардағы 
төменгі мемлекеттік лауазымдарға 
конкурссыз орналаса алады.

Мемлекеттік қызметке даярлау 
тек бастапқы деңгейдегі лауазымдар-
мен шектелмей, басқарушылық буын 
үшін де арнайы білім беру бағдарла-
малары арқылы жүзеге асырылады.

Басшылық лауазымдарға даярлау 
Президент жанындағы мемлекеттік 

білім беру ұйымдарында магистра-
тура бағдарламалары арқылы жүзеге 
асырылады. Бағдарламаны аяқтаған 
азаматтар уәкілетті орган айқындай-
тын тәртіппен орталық мемлекеттік 
органдар мен жергілікті атқарушы ор-
гандардағы басшылық лауазымдарға 
конкурссыз тағайындала алады.

Конкурссыз жұмысқа қабылданған 
жас мамандар алған білімін тәжіри-
беде қолдану үшін мемлекеттік қыз-
метте кемінде үш жыл еңбек етуі тиіс.

Сонымен қатар, жоғары оқу орнын 
аяқтаған түлектерге де тағы да қо-
сымша мүмкіндік берілді. Енді олар 
диплом алған күннен бастап бір жыл 
ішінде мемлекеттік қызметтің тө-
менгі лауазымдарына конкурссыз 
орналасуға құқылы. Бұрын мұндай 
мүмкіндік тек мемлекеттік білім 
гранты иегерлеріне ғана берілсе, 
енді ол барлық түлектерге, оның 
ішінде ақылы бөлімде білім алған 
жастарға да қолжетімді. Бұл үшін 
түлектің орташа үлгерім көрсеткіші 
(GPA) 3,33-тен төмен болмауы тиіс.

Жаңашылдықтар Президент жа-
нындағы Мемлекеттік басқару акаде-
миясының түлектеріне де қатысты. 
Академияда өз қаражаты есебінен 
білім алған түлектер де конкурссыз 
тағайындалу мүмкіндігіне ие бол-
ды. Олар бұл құқықты диплом алған-
нан кейін екі жыл ішінде пайдалана 
алады.

Сонымен қатар, Президенттік 
жастар кадр резерві мен Өңірлік 
кадр резервіне іріктеуден өткен аза-
маттар да уәкілетті органның ке-
лісімімен «Б» корпусының әкімші-
лік мемлекеттік лауазымдарына кон-
курссыз  орналаса  алады.

Жастарға  мұндай мүмкіндіктер 
беру – мемлекеттік қызметке қабілет-
ті әрі білікті мамандарды тартуға 
бағытталған маңызды қадам. Кәсі-
би, білімді және белсенді жастарды 
қолдау мемлекеттік басқару сапа-
сын арттырып қана қоймай, елдің 
тұрақты дамуына да оң ықпал етеді.

Б.Макеев,
МҚІА Қарағанды облысы бойынша 

департаменті басшысының 
орынбасары, Әдеп кеңесі 

хатшылығының меңгерушісі

ЖАСТАРҒА МЕМЛЕКЕТТІК 
ҚЫЗМЕТКЕ ЖОЛ АШЫЛДЫ

Жастар – елдің ертеңі, қоғамның 
қозғаушы күші, жаңарудың жарқын 
бастауы. Жыл сайын 12 тамызда ата-
лып өтетін Халықаралық жастар күні 
– жас буынның қоғамдағы белсенді-
лігін арттырып, олардың арман-мақ-
саты мен бастамаларына қолдау көр-
сетуге бағытталған маңызды мереке.

Бүгінгі жас – білімге ұмтылған, 
жаңашылдықты қабылдайтын, ел бо-
лашағына бейжай қарамайтын азамат. 
Олардың бойындағы жігер мен із-
деніс, шығармашылық пен еңбекқор-
лық – мемлекеттің дамуына сер-
пін беретін басты күштердің бірі.

Жастардың кітап оқып, білімін 
жетілдіруі, қоғамдық жұмыстарға 
белсене араласуы, ұлттық құндылық-
тарды дәріптеуі – рухани жаңғыру-
дың маңызды көрінісі. Себебі елдің 
болашағы білімді, мәдениетті әрі 
отансүйгіш ұрпақтың қолында.

Осы орайда, 12 тамыз – Халықа-
ралық жастар күніне орай қалалық 
кітапханада «Жастар – жаңғыру жо-
лында» тақырыбында пікірталас өтті. 

Іс-шараның мақсаты – жастардың 
қоғамдағы белсенділігін арттыру, 
олардың азаматтық ұстанымын қа-

лыптастыру, өзекті мәселелерге қа-
тысты пікірін еркін білдіруге мүм-
кіндік беру және болашаққа деген 
жауапкершілігін  нығайту.

Пікірталас барысында жастардың 
қоғамдағы рөлі, білім мен өзін-өзі 
дамыту, заманауи мүмкіндіктерді 
тиімді пайдалану, көшбасшылық қа-
сиеттерді қалыптастыру және ел 
болашағына қосар үлесі туралы 
ой-пікірлер ортаға салынды. Қатысу-
шылар өз көзқарастарын білдіріп, 
қызықты  пікірлерімен  бөлісті. 

Халықаралық жастар күні – жас 
ұрпаққа сенім білдіріп, олардың тың 
бастамаларына жол ашатын ерекше 
күн. Жастардың арманы асқақ, мақ-
саты айқын болса, елдің де келе-
шегі  кемел  болмақ.

Жастарға қолдау көрсету – бо-
лашаққа инвестиция жасау. Енде-
ше, жалынды жас ұрпаққа сәттілік, 
биік мақсат, мол мүмкіндік тілей-
міз! Ел игілігі жолындағы әрбір ба-
стамалары жемісті болып, білім мен 
еңбектің биігінен көріне берсін!

Библиограф:  Мукышева Г.К.

ЖАСТАР – ЖАҢҒЫРУ 
ЖОЛЫНДА

12 ТАМЫЗ – ХАЛЫҚАРАЛЫҚ 
ЖАСТАР КҮНІ

    Жарияланған мақала авторларының пікірлері        
редакция көзқарасын білдірмейді. Жарнамалар 
мен хабарландырулардың мазмұнына жарнама 
беруші жауап береді. Газетте жарияланған мате-
риалдарды сілтемесіз көшіріп басуға болмайды. 
Суреттер интернеттен және архивтардан алын-
ды. Фотосуреттер мен қолжазбалар қайтарыл-
майды. Газет әр аптаның сенбі күні шығады.
Балаларға тыйым салынған.

2026 жылғы 23 тамызда Қазақстан Республикасы Құрылтайының 
депутаттарын  сайлау  өтеді.

Сайлау учаскесінде сол сайлау учаскесіндегі тізімге енгізілген сайла-
ушылар, сондай-ақ есептен шығару куәліктерін ұсынған адамдар жеке 
басын куәландыратын құжатын көрсетуі бойынша дауыс бере алады. 

Әр сайлаушы жеке дауыс береді. 
Сайлау бюллетені жасырын дауыс беруге арналған кабинада өзі жақтап 

дауыс беретін саяси партия атауының оң жағындағы бос шаршыға не 
«Бәріне қарсымын» деген жолдағы бос шаршыға белгі қою арқылы 
толтырылады.  

Бюллетеньді өз бетінше толтыруға мүмкіндігі жоқ сайлаушы өзі сенетін 
және оның тегі дауыс бергеннен кейiн сайлаушылардың тiзiмiне енгізіліп, 
тұсына сайлаушының бюллетень алғандығы жөнiнде қолы қойылатын 
адамның  көмегін  пайдалануға  хақылы.

Мыналар ондай адам болуға тиiс емес: сайлау комиссиясының мүшесi, 
жергiлiктi өкiлдi немесе атқарушы органның лауазымды адамы, канди-
даттың сенiм бiлдiрген адамы, бұқаралық ақпарат құралдарының өкiлi, 
тиiстi  сайлау  комиссиясында  тiркелген  байқаушы.

Толтырылған бюллетеньді сайлаушы дауыс беруге арналған жәшікке салады.

Қазақстан Республикасының 
Орталық сайлау комиссиясы

ҚАЗАҚСТАН РЕСПУБЛИКАСЫ 
ҚҰРЫЛТАЙЫНЫҢ 

ДЕПУТАТТАРЫН САЙЛАУДА 
ДАУЫС БЕРУ ТӘРТІБІ

Балабақшаларда жаңа орындар ашу, 
мектептерді жаңғырту, қауіпсіздікті 
күшейту және оқушылардың жоғары 
жетістіктерін қолдау – Қарағанды 
облысының білім беру жүйесіндегі 
негізгі басымдықтар осы бағыттар-
ды қамтиды. Өткен оқу жылының 
қорытындылары мен жаңа оқу жы-
лына қойылған міндеттер туралы та-
мыз конференциясында облыстық 
білім басқармасының басшысы Дулат
Жекебаев айтып берді.

Балабақшадан – жаңа 
мүмкіндіктерге

Жыл соңына дейін өңірдегі мек-
тепке дейінгі ұйымдарда 2 мыңға 
жуық жаңа орын ашу жоспарланып 
отыр. Сонымен қатар Қарағанды 
қаласында іске қосылған ваучер-
лік қаржыландыру тетігін облыстың 
барлық аумағына тарату көзделген.

Қосымша білім беруде де ваучер-
лік модельді енгізу жалғасуда. Цифр-
ландыру сертификаттарды беруді жүй-
елеп, қайталанатын өтінімдерді бол-
дырмауға мүмкіндік берді. «Бір бала 
– бір ваучер» қағидаты кезекте тұр-
май-ақ, балалардың көбірек бөлігін 
қосымша білім беру үйірмелері мен 
секцияларына тартуға жол ашады.

Дегенмен қосымша білімге деген 
сұраныс әлі де жоғары. Сондықтан 
ауыл балалары үшін жалпы білім 
беретін мектептердің мүмкіндіктерін 
пайдалана отырып, қосымша білім 
алуға қолжетімділікті кеңейту жос-
парланып  отыр.

Мектеп заманауи ғана емес, қауіп-
сіз де болуы тиіс

Бүгінде Қарағанды облысында 421 
мектеп жұмыс істейді. Онда 174 
мыңнан астам бала білім алуда.

Екі жыл ішінде реновация бағдар-
ламасы аясында 51 мектепке күрделі 
жөндеу жүргізіледі. Пәндік каби-
неттермен қамту деңгейі 90 пайызға 
жетті. Ал 220 мектепте робототех-
ника зертханалары жұмыс істейді.

Қауіпсіздік жүйесі де күшейтілуде. 
Өңірдегі барлық мектеп бейнебақы-
лау жүйелерімен, дабыл түймелері-

мен және турникеттермен жабдық-
талған, сондай-ақ мамандандырылған 
күзетпен  қамтамасыз  етілген.

Мектеп жетістіктерінен – халы-
қаралық  жеңістерге

Қарағанды облысының оқушылары 
да жоғары нәтижелер көрсетіп келеді. 
«Мұрагер» мектебінің JELTOQSUN 
командасы Хьюстонда 58 елдің қа-
тысушылары арасында өткен робо-
тотехника чемпионатында бірінші 
орын алды. Ал мамандандырылған 
ақпараттық технологиялар мектеп-
лицейінің командасы Абу-Дабиде 
өткен RoboCup 2025 халықаралық 
жарысының жеңімпазы атанды.

Биыл өңір тарихында алғаш рет 
география пәнінен екі алтын медаль 
иеленді. Бұл жетістікке оқушыдар 
республикалық және Еуропалық ха-
лықаралық география олимпиадала-
рында  қол  жеткізді.

Бұл – қарағандылық оқушылар-
дың халықаралық аренадағы жетіс-
тіктерінің  бір  бөлігі  ғана.

Жекелеген жобалардан – бірыңғай 
жүйеге

Келесі қадам – жұмыстың мазмұ-
нын ғана емес, оны басқару тәсілін де 
өзгерту.

Жаңа оқу жылына арналған бар-
лық негізгі міндеттер 2026–2027 оқу 
жылына арналған Кешенді жос-
парға біріктіріледі. Олардың орын-
далуын үйлестіру үшін жобалық 
кеңсе  құрылады.

Әр міндет бойынша нақты мақ-
сат, мерзім, жауапты тұлға және өл-
шенетін нәтиже айқындалуы тиіс.

– Жаңа оқу жылындағы басты мін-
дет – әр жобаның сапалы, үйлесімді 
әрі тиімді жүзеге асырылуын қамта-
масыз ету. Басқарушылық шешімдер 
білім беру сапасынан және ең ба-
стысы, балаларымыздың білім нәти-
желерінен нақты көрініс табуы ке-
рек, – деп атап өтті Дулат Жекебаев.

Қарағанды облысы әкімдігінің 
баспасөз орталығы

ЖАҢА ОҚУ ЖЫЛЫНДА 
ҚАРАҒАНДЫ ОБЛЫСЫНЫҢ 

БІЛІМ БЕРУ ЖҮЙЕСІНДЕ НЕ 
ӨЗГЕРЕДІ

23 августа 2026 года состоятся выборы депутатов Курултая Республики 
Казахстан. 

На избирательном участке голосуют избиратели, включенные в список 
избирателей на данном избирательном участке, а также лица по открепи-
тельному удостоверению по предъявлении документа, удостоверяющего 
личность. 

Каждый избиратель голосует лично.
Избирательный бюллетень заполняется в кабине для тайного голосования 

путем проставления отметки в пустом квадрате справа от наименования 
политической партии, за которую он голосует, либо в пустом квадрате 
в строке «Против всех».

Избиратель, не имеющий возможности самостоятельно заполнить 
бюллетень, вправе воспользоваться помощью лица, которому он доверяет 
и фамилия которого после голосования заносится в список избирателей 
рядом с росписью избирателя в получении бюллетеня. 

Этим лицом не могут быть: член избирательной комиссии, должностное 
лицо местного представительного или исполнительного органа, доверенное 
лицо политической партии, представитель средств массовой информации, 
наблюдатель, зарегистрированные в соответствующей избирательной 
комиссии.

Заполненный бюллетень опускается избирателем в урну для голосования.

 Центральная избирательная комиссия 
Республики Казахстан

ПОРЯДОК ГОЛОСОВАНИЯ 
НА ВЫБОРАХ ДЕПУТАТОВ 
КУРУЛТАЯ РЕСПУБЛИКИ 

КАЗАХСТАН

Наследственное дело
«После смерти Жұпарбай Нұрай Шырымбайқызы, умершей 

07 февраля 2013 года, открыто наследственное дело. 
Имеющимся наследникам обращаться к нотариусу 
Марбатовой А.М, по адресу Карагандинская область, 
г. Приозерск ул. Кисунько д. 1 Б тел. 87073453301»

Частный нотариус г. Приозерск


